
Abstract 

 

The use of technology in education is very common nowadays, and it is strongly encouraged as it 

provides effectiveness of the teaching and learning process especially through the 'Flipped 

Classroom' method. The form of this method focuses on the uses of technology and student-

centered. Previous studies have shown that the Flipped classroom method has a positive effect on 

increasing students' interest in learning. However, recent studies show that most Arabic language 

teachers still use traditional methods in their teaching, making the learning environment passive 

and tedious. Therefore, this article aims to discuss the knowledge that Arabic teachers need to 

master in implementing the Flipped Classroom in order to make the teaching process more 

effective and engaging students. 

 

Keywords: Technology, Flipped Classroom, Arabic Language, knowledge 

 

Abstrak 

 

Penggunaan teknologi dalam pendidikan kini bukanlah sesuatu yang asing lagi, bahkan 

penggunaanya sangat digalakkan bagi meningkat keberkesanan proses pengajaran dan 

pembelajaran, khususnya melalui kaedah Kelas Berbalik. Kelas Berbalik adalah suatu bentuk 

pengajaran yang menggunakan teknologi dan berpusatkan pelajar. Kajian lepas menunjukkan 

bahawa kaedah Kelas Berbalik banyak memberi kesan positif dalam meningkatkan minat pelajar 

terhadap pembelajaran. Walaubagaimanapun, kajian lepas menunjukkan kebanyakkan guru 

bahasa Arab masih lagi menggunakan kaedah tradisional dalam pengajaran mereka menyebabkan 

suasana pembelajaran menjadi pasif dan membosankan. Justeru, artikel ini bertujuan 

membincangkan pengetahuan yang perlu dikuasai pada guru bahasa Arab dalam melaksanakan 

Kelas Berbalik bagi memastikan proses pengajaran lebih berkesan dan mampu menarik minat 

pelajar. 

 

Kata kunci: Teknologi, Kelas Berbalik, bahasa Arab, pengetahuan  

 

 

 

 

 

 

 

Pengenalan 

 

Pendidikan yang berkualiti banyak dipengaruhi oleh guru sebagai faktor utama. Guru memainkan 

peranan yang sangat penting bagi melahirkan modal insan yang berkualiti dan seimbang dari segi 

emosi, jasmani, intelek dan rohani. (Kementerian Pendidikan Malaysia (KPM), 2013)1. Tambahan 

pula, negara kini sedang diambang ledakan Revolusi Industri 4.0 (IR4.0) dengan kemajuan inovasi 

digital dan penghasilan Internet of Things (IoT) yang semakin berkembang dan mencabar. 

Sehubungan dengan itu, pendidikan yang dilaksanakan juga perlu bergerak seiring agar dapat 

melahirkan tenaga kerja yang berkemahiran tinggi dan mampu mengisi ruang mengikut keperluan 

industri semasa.  

 

Pihak kerajaan juga telah mengemaskini dasar e-pembelajaran negara 2.0 (DePAN 2.0) 

bagi menggalakkan pembelajaran dalam talian dilaksanakan oleh tenaga pengajar secara 

menyeluruh bagi meningkatkan kualiti pembelajaran. Selain itu, lonjakan ke sembilan dalam Pelan 

Pembangunan Pendidikan Malaysia (PPPM) 2013-2025, turut menggariskan penggunaan 

kemudahan ICT dalam pengajaran bagi meningkatkan kualiti pembelajaran agar setaraf dengan 

pembelajaran tahap global (KPM, 2013)1. Hal ini jelas menunjukkkan, pihak kerajaan amat 

memandang serius isu pengintegrasian teknologi dalam pendidikan. Justeru, guru perlu sentiasa 

bersedia untuk melaksanakan transformasi dalam pengajaran mereka supaya matlamat pendidikan 

negara dapat dicapai. 

 

Dalam konteks sekolah, guru dilihat sebagai individu yang paling tepat dan 

bertanggungjawab untuk melaksanakan transformasi ini dalam pengajaran mereka. Guru yang 

berkualiti berupaya menghubungkaitkan pengetahuan mereka dengan kaedah pengajaran (Chong 

& Cheah, 2009)2. Tambahan pula, pendidikan abad ke-21 memerlukan guru menghasilkan pelajar 

yang kreatif, kritis dan inovatif. Oleh itu, guru perlu terlebih dahulu menguasai dan melengkapi 

diri dengan pelbagai ilmu pedagogi yang terkini supaya pengajaran yang dilaksanakan mampu 

memenuhi tuntutan pembelajaran abad ke-21 sekaligus mampu menarik minat dan motivasi pelajar 

dalam pembelajaran. Hal ini demikian kerana guru merupakan faktor utama yang menyumbang 

kepada kejayaan pelaksanaan sistem pendidikan yang ini (Rafiza et. al., 2016)3.  

 

Kelas Berbalik merupakan salah satu model pengajaran yang terkini dan berpusatkan 

pelajar yang boleh diamalkan oleh guru bagi meningkatkan kualiti pengajaran dan pembelajaran. 

Received 17th April 2020, revised 3rd May 2020, accepted 25th May 2020 

Menurut Siegle (2013)4, Kelas Berbalik merupakan salah satu model pendekatan pengajaran yang 

berpusatkan pelajar dan membantu meningkatkan penglibatan aktif pelajar dalam aktiviti 

pembelajaran di dalam kelas. Kelas Berbalik juga merupakan satu kaedah pembelajaran yang 

memberi peluang dan kebebasan kepada pelajar untuk mengulangkaji pembelajaran di rumah 

mankala waktu pembelajaran di sekolah akan dilaksanakan dengan menjalankan aktiviti 

pengukuhan seperti kuiz, perbincangan, permainan dan sebagainya (Yap dan Liaw,2013)5. Oleh 

itu, pelajar dapat membuat persediaan awal dari segi pencarian maklumat sebelum topik tersebut 

dipelajari di kelas. Kaedah pembelajaran ini akan menjadikan pelajar lebih fokus dan bersedia 

untuk mengikuti proses pengajaran dan pembelajaran. 

 

Penyataan Masalah 

 

Peranan guru kini kian mencabar kerana mereka bukan sahaja bertindak sebagai agen penyebar 

ilmu bahkan juga mereka perlu menguasai beberapa kemahiran yang lain seperti kemahiran 

teknologi bagi memantapkan diri untuk menjadi pendidik yang professional bagi merealisasikan 

tuntutan Kementerian Pendidikan Tinggi (KPT) yang menggalakkan guru mengintegrasikan 

teknologi dalam pengajaran bagi melaksanakan matlamat pedagogi dalam talian melalui DePAN 

2.0.  

 

Pengetahuan guru berkaitan teknologi sangat penting bagi memastikan proses pengajaran 

dapat dilaksanakan dengan berkesan dan menarik minat pelajar. Namun begitu, banyak kajian 

yang telah dijalankan oleh sarjana di Malaysia yang menunjukkan kelemahan guru menguasai 

teknologi dalam pengajaran dan pembelajaran (Abdullah Ishak,1995; Ab Halim Tamuri et al, 

2004; Bahagian Pendidikan Islam (BPI), 1993; Che Kamarudin Kamel Che Muhammad, 1999; 

Mohd Jasmy Abd Rahman & Muhammad Yusro Borhan Nordin, 2003; Rosmaria Mohd Sahat, 

2003: Yahya Abdullah, 2003; Zarima Mohd Zakaria, 2005; Rusni Abd Latif, 2007)6,7,8,9,10,11,12,13,14. 

Kelemahan penggunaan teknologi ini secara tidak langsung menggambarkan bahawa tahap 

pengetahuan mereka berkaitan teknologi masih lagi rendah. 

 

Kekurangan pengetahuan guru tentang kaedah pengajaran terkini menjadi punca 

pengajaran menjadi tidak menarik. Hal ini mungkin disebabkan kurangnya pendedahan mengenai 

pengajaran tersebut atau guru terlalu sibuk dengan beban tugasan lain di sekolah. Menurut 

Norashid dan Hamzah (2014)15, tugasan yang terlalu banyak membebankan guru untuk menerima 

atau belajar ilmu baru. Hal ini demikian kerana, mereka terpaksa menyandang pelbagai jenis 

jawatan atau tugas khas yang lain sama ada dalam bidang akademik mahupun bidang kokurikulum 

di sekolah. 

 

Selain itu, permasalahan yang berlaku biasanya berpunca daripada kelemahan guru bahasa 

Arab dalam memilih pendekatan pengajaran yang sesuai dalam pengajaran mereka. Menurut 

Zamri Mahamod (2012)16, keberkesanan pengajaran bukan sahaja di memerlukan guru menguasai 

pelbagai kaedah pengajaran bahkan yang lebih utama ialah cara guru menginterpretasi dan 

menyusun kaedah-kaedah tersebut agar menjadi sebuah startegi yang lebih berkesan. 

Walaubagaimanapun, dapatan kajian Gamal Abdul Nasir Zakaria et. al (2015)17 menunjukkan 

bahawa permasalahan dalam pembelajaran Bahasa Arab adalah disebabkan oleh sikap pengajar 

yang yang tidak berminat untuk membawa perubahan dalam pengajaran Bahasa Arab. Justeru, 

mereka lebih gemar menggunakan kaedah pengajaran berbentuk kuliah kerana ianya lebih mudah 

dan  menjimatkan masa.  

Objektif Kajian 

 

1. Mengenal pasti tahap pengetahuan guru bahasa Arab mengenai konsep TPACK dalam 

pengajaran bahasa Arab. 

2. Mengetahui tahap pengetahuan guru bahasa Arab mengenai Kelas Berbalik. 

 

 

Konsep Technological Pedagogical Content Knowledge (TPACK) 

 

Model TPACK merupakan model yang sering digunakan untuk mengintegrasikan teknologi dalam 

pendidikan. Model ini melengkapi model yang telah diperkenalkan oleh Shulman (1987).18 

Walaubagaimanapun, model ini telah ditambahbaik dengan unsur technological knowledge oleh 

Pierson pada tahun 2001. Kemudian, Mishra dan Koehler (2006)19 telah mengusulkan nama baru 

daripada TPCK menjadi TPACK. TPACK merupakan satu kerangka yang memperkenalkan 

hubungan yang kompleks antara ketiga-tiga pengetahuan iaitu teknologi, pedagogi dan isi 

kandungan (Misha dan  Koehler, 2006)19. Kerangka teori ini telah menjadi asas yang merujuk 

kepada pengetahuan dan pemahaman yang diperlukan oleh guru untuk mengintegrasikan teknologi 

dalam pengajaran dan pembelajaran secara berkesan (AACTE, 2008)20. 

 

Secara umumnya kerangka TPACK terdiri daripada tujuh komponen iaitu Content 

Knowledge atau Pengetahuan Kandungan (CK), Pedagogical Knowledge atau Pengetahuan 

Pedagogi (PK), Technological Knowledge atau Pengetahuan Teknologi (TK), Pedagogical 

Content Knowledge atau Pengetahuan Pedagogi Kandungan (PCK), Technological Content 

Knowledge atau Pengetahuan Teknologi Kandungan (TCK), Technological Pedagogical 

Knowledge atau Pengetahuan Teknologi Pedagogi (TPK), Pengetahuan Teknologi Pedagogi 

Kandungan (TPACK). Setiap komponen dalam kerangka ini sangat penting untuk dikuasai dan 

difahami oleh guru bagi memastikan kualiti pengajaran dapat ditingkatkan dari semasa ke semasa. 

 

 

Kepentingan guru menguasai TPACK 

 

Pengajaran yang berkesan bermula daripada persedian yang rapi dan sistematik oleh guru sebelum 

melaksanakan pengajaran. Persediaan yang dimaksudkan adalah persediaan dari aspek 

pengetahuan iaitu guru perlu memahami dengan jelas fungsi dan manfaat TPACK terhadap 

pengajaran supaya mereka lebih bersemangat untuk melaksanakan transformasi dalam pengajaran. 

Setiap guru mestilah menguasai tiga komponen utama yang terdapat dalam kerangka TPACK iaitu 

teknologi, pedagogi dan kandungan. Antara fungsi utama TPACK ialah menjadi panduan kepada 

guru dalam merancang proses pengajaran yang berkesan sebagaimana yang dinyatakan oleh 

Maszuraini Miswan dan Hamedi Adenan (2018)21, kerangka ini mencadangkan garis panduan bagi 

menjawab persoalan ‘apa yang hendak diajar’, bagaimana untuk mengajar’ dan apakah jenis 

teknologi’ yang sesuai digunakan semasa mengajar. 

 

TPACK juga dapat membantu meringankan beban tugas guru dalam menyediakan bahan 

bantu mengajar yang banyak dan melibatkan kos penyediaan yang tinggi. Hal ini demikian kerana 

dengan menggunakan teknologi dalam pengajaran, semua bahan pengajaran hanya perlu 

dimuatnaik dalam bentuk softcopy atau video sahaja melalui aplikasi yang telah dipilih tanpa perlu 

menghabiskan masa, tenaga dan wang ringgit untuk menyediakan pelbagai salinan nota untuk 

diagihkan kepada pelajar. Oleh itu, tugas guru akan lebih mudah dan sistematik kerana semua 

bahan pengajaran yang akan digunakan hanya disimpan dan dimuatnaik menggunakan kemudahan 

teknologi seperti laptop atau komputer sahaja.  

 

Selain itu, dengan menguasai TPACK guru akan menjadi lebih kreatif dalam merancang 

aktiviti pengajaran. Hal ini demikian kerana dengan pengetahuan TPACK guru dapat 

mempelbagaikan kaedah pengajaran yang disesuaikan dengan topik yang akan diajar, tanpa terikat 

kepada suasana kelas semata-mata. Sebagai contoh guru memberi peluang dan kebebasan kepada 

pelajar untuk mencari maklumat di luar kelas dengan menggunakan pelbagai kemudahan teknologi 

yang ada sama ada melalui telefon, tab, laptop dan sebagainya. Keadaan ini akan menjadikan 

susasana pembelajaran lebih menarik dan berkesan.  

 

 

Pengetahuan guru berkaitan TPACK dalam Kelas Berbalik 

 

Guru merupakan agen penyebar ilmu dan maklumat yang sangat penting dalam bidang pendidikan. 

Namun begitu, tugasan guru kini bukan lagi sekadar hanya menyampaikan ilmu, bahkan mereka 

perlu melahirkan modal insan yang berdaya saing, berketrampilan dan kreatif bagi memenuhi 

tuntutan tenaga kerja sebagaimana yang diperlukan oleh IR 4.0 yang kian mencabar. Menurut 

Magisos (1989)22, guru yang terbaik adalah guru yang berpengetahuan tinggi dan mahir dalam 

bidang teknikal serta cekap melaksanakan tugas sebagai seorang guru. Manakala Kauchak dan 

Enggan (1989)23 turut menyokong kenyataan tersebut dengan menyatakan bahawa kemahiran dan 

pengetahuan yang luas terhadap mata pelajaran serta mempunyai kefahaman terhadap aspek 

pembelajaran murid sangat penting bagi membantu keberkesanan pengajaran. Justeru, guru bahasa 

arab perlu sentiasa mempersiapakan diri dengan pelbagai pengetahuan sama ada berkaitan 

teknologi, isi kandungan dan pedagogi. 

 

Kelas Berbalik merupakan salah satu pendekatan pengajaran yang menggunakan kerangka 

model Technological Pedagogical Content Knowledge (TPACK) sebagai panduan asas dalam 

pelaksanaannya. Model TPACK merupakan model yang sering digunakan untuk 

mengintegrasikan teknologi dalam pendidikan. Model ini melengkapi model yang telah 

diperkenalkan oleh Shulman (1986)24 suatu ketika dahulu. Model ini telah ditambahbaik dengan 

unsur technological knowledge oleh Pierson pada tahun 2001. Kemudian Mishra dan Koehler 

(2006)19 telah mengusulkan nama baru daripada TPCK menjadi TPACK. TPACK merupakan satu 

kerangka yang memperkenalkan hubungan yang kompleks antara ketiga-tiga pengetahuan iaitu 

teknologi, pedagogi dan isi kandungan (Misha dan  Koehler, 2006)19. Kerangka teori ini telah 

menjadi asas yang merujuk kepada pengetahuan dan pemahaman yang diperlukan oleh guru untuk 

mengintegrasikan teknologi dalam pengajaran dan pembelajaran secara berkesan (AACTE, 

2008)20. 

 

Selain itu, pemahaman seorang guru terhadap pengetahuan isi kandungan merupakan 

sebuah cara untuk memahami pengetahuan dan ilmu pedagogi secara keseluruhan (Shulman, 

1987)18. Sekiranya guru dapat memahami dengan baik mengenai pengetahuan isi kandungan, 

maka amalan pengajaran guru akan memberi kesan yang lebih positif dan mampu untuk mencapai 

matlamat pembelajaran yang ditetapkan. Oleh itu, guru perlu meneliti dan memahami setiap 

elemen penting yang diperlukan dalam melaksanakan Kelas Berbalik. Pemahaman yang 

dimaksudkan bukan hanya mengetahui tetapi menghayati pendekatan tersebut dengan mendalam 

dan memikirkan bagaimana pendekatan tersebut dapat membantu meningkatkan keberkesanan 

pengajaran di samping menjadikan suasana pengajaran lebih menarik. Kurangnya pemahaman 

guru mengenai pelaksanaan Kelas Berbalik akan menyebabkan maklumat dan ilmu yang cuba 

disampaikan menjadi tidak berkesan malah menyebabkan pelajar hilang fokus dan objektif 

pengajaran sukar untuk dicapai.  

 

Seterusnya, pemahaman guru juga dapat ditingkatkan melalui latihan dan pendedahan 

maklumat yang berterusan daripada pihak sekolah mengenai kepentingan dan keberkesanan 

pelaksanaan Kelas Berbalik dalam pengajaran supaya keyakinan mereka dapat ditingkatkan untuk 

turut melaksanakan pendekatan tersebut dalam pengajaran. Pemahaman yang baik oleh guru 

mengenai pendekatan Kelas Berbalik akan memberikan motivasi kepada guru untuk berusaha 

melaksanakan pengajaran tersebut sebaik mungkin bagi memperolehi hasil pembelajaran yang 

positif dan memberangsangkan sekaligus dapat menarik minat pelajar dalam pembelajaran. 

 

 

Kelas Berbalik 

 

Kelas berbalik boleh ditakrifkan juga sebagai ‘inverted classroom’ sebagaimana didefinisikan oleh 

Lage, Platt dan Treglia (2000)25. Kelas berbalik juga turut dikenali sebagai ‘reversed classroom’ 

(Herreid & Schiller, 2013)26. Hal ini bertepatan dengan pelaksanaannya yang menukarkan 

kebiasaan pelajar melakukan sesuatu perkara di dalam kelas kepada kerja rumah. Menurut 

Westermann (2014)27, fokus konsep berbalik adalah terhadap pembentukan persekitaran yang 

berpusatkan pelajar yang berbantukan teknologi dan aktiviti kolaborasi di dalam kelas.  

 

Selain itu, Bishop et.al (2013)28 pula mentakrifkan kelas berbalik sebagai satu pendekatan 

aktiviti pembelajaran kumpulan secara interaktif di dalam kelas dan arahan individu berasaskan 

komputer secara langsung di luar bilik darjah. Kelas berbalik adalah gabungan pendekatan 

pembelajaran yang berpusatkan pelajar dan berpusatkan guru. Pendekatan berpusatkan pelajar 

terhasil daripada aktiviti kelas yang interaktif manakala pendekatan berpusatkan guru pula terhasil 

melalui arahan yang eksplisit oleh guru. 

 

Manakala kelas berbalik menurut Mohamad Amin dan Ebrahim Panah (2014)29 pula ialah 

konsep pedagogi yang menggantikan kuliah dan format kelas yang memberi peluang kepada 

pelajar untuk mengkaji bahan-bahan pengajaran yang diperolehi di luar kelas. Pendekatan ini 

menggantikan kuliah dalam kelas dengan memberi peluang kepada mereka untuk meneroka dan 

mengkaji bahan-bahan diluar kelas melalui bacaan kendiri dan klip video. Menurut Canter 

(2012)30, pedagogi menggunakan kelas berbalik sangat releven demikian, kerana mereka 

berpeluang meneroka ilmu pengetahuan secara kendiri di mana sahaja dan pada bila-bila masa 

sahaja serta sangat berguna untuk menggalakkan pendidikan berterusan. 

 

Pendekatan kelas berbalik sangat berbeza dari segi pelaksanaannya dengan pendekatan 

konvensional kerana melalui pendekatan ini pelajar akan mencari berusaha mencari maklumat 

yang berkaitan isi kandungan pembelajaran dan memahaminya sama ada secara kendiri atau 

berkumpulan di luar kelas berbanding pendekatan konvensional yang membolehkan pelajar 

menguasai segala maklumat hanya di dalam kelas melalui pengajaran guru. Kelas berbalik 

merupakan satu kaedah pembelajaran yang memberi peluang kepada pelajar untuk mengulangkaji 

pelajaran di rumah dan waktu pembelajaran di sekolah akan dilaksanakan dengan menjalankan 

aktiviti seperti kuiz, perbincangan, permainan dan sebagainya (Yap dan Liaw, 2013)5.  Pendapat 

ini selari dengan Smallhorn (2017)31 dalam kajiannya telah menyimpulkan bahawa kelas berbalik 

adalah suatu teknik pembelajaran yang dinamik, aktif dan dapat membantu pelajar berdikari 

meneroka sama ada dalam mahupun di luar waktu pengajaran. 

 

 

Pengajaran bahasa Arab menggunakan kaedah Kelas Berbalik 

 

Pendekatan Kelas Berbalik merupakan salah satu strategi pembelajaran yang terkini untuk 

melaksanakan kaedah pembelajaran campuran berasaskan teknologi dalam talian (Kurup & 

Hersey, 2013; McLaughlin et al, 2013)32,33. Pendekatan Kelas Berbalik sangat sesuai digunakan 

oleh guru untuk menjimatkan masa pengajaran di dalam kelas. Hal ini selari dengan pendapat 

Berger & D’Ascoli, (2012)34; McLaughlin et al. (2014)35, yang menyatakan bahawa penggunaan 

teknologi dalam pengajaran dapat membantu mengatasi masalah masa yang tidak mencukupi 

dalam pengajaran. Kenyataan ini juga disokong oleh Zaid alSagof et al. (2014)36 yang menyatakan 

bahawa pendekatan kelas berbalik merupakan salah satu strategi terkini untuk mengatasi masalah 

kekurangan masa dalam pengajaran. Pendekatan ini amat sesuai dilaksanakan dalam konteks 

pembelajaran bahasa Arab kerana setiap tajuk yang diajar memerlukan masa yang panjang untuk 

diterangkan kepada pelajar. Oleh itu, penggunaan Kelas Berbalik dapat membantu menjimatkan 

masa pengajaran kerana guru tidak perlu lagi menerangkan sepenuhnya topik yang akan diajar 

kerana pelajar akan dilatih untuk mencari maklumat sendiri kemudian dipersembahkan di dalam 

kelas. Menurut Kurup dan Hersley (2013)32, kaedah ini mampu meningkatkan prestasi pelajar dan 

mampu mengatasi masalah masa penyampaian guru di dalam kelas. 

 

Kelas Berbalik juga boleh digunakan oleh guru bahasa arab bagi meningkatkan fokus, dan 

minat pelajar. Menurut Mehta et.al (2013)37, penggunaaan kelas berbalik mampu meningkatkan 

peluang pelajar untuk lebih fokus kerana ia merupakan sebuah pendekatan berpusatkan pelajar. 

Hal ini demikian kerana melalui Kelas Berbalik, proses pengajaran dan pembelajaran tidak hanya 

tertumpu di dalam bilik darjah bahkan pembelajaran juga berlaku di luar kelas melalui video 

pembelajaran yang dimuatnaik oleh guru, natijahnya pelajar akan berusaha untuk memahami 

bahan yang diberikan oleh guru dan dapat membuat persediaan awal berkaitan topik yang akan 

dipelajari. Keadaan ini sekaligus dapat membantu meningkatkan pengetahuan dan fokus pelajar di 

dalam kelas kerana mereka telah mempunyai pengetahuan awal tentang topik yang akan dipelajari.  

 

Selain itu, Kelas Berbalik juga mampu meningkatkan kemahiran komunikasi yang 

berkesan sesama pelajar. Hal ini demikian kerana dalam pelaksanaan Kelas Berbalik pelajar akan 

sentiasa didedahkan dengan aktiviti seperti perbincangan dan pembentangan dalam kumpulan. 

Kaedah pengajaran ini sangat sesuai dilaksanakan kerana aspek komunikasi merupakan salah satu 

aspek yang sangat penting dalam pembelajaran bahasa Arab. Justeru, kemahiran komunikasi 

pelajar dapat ditingkatkan dari semasa ke semasa melalui aktiviti perbincangan yang dilaksanakan 

sama ada di dalam mahupun  di luar kelas. 

 

Melalui pelaksanaan Kelas Berbalik pelajar akan lebih aktif dan berdikari dalam 

menyelesaikan tugasan yang diberikan. Hal ini disebabkan melalui kaedah pembelajaran ini 

pelajar akan berusaha mencari maklumat sendiri tanpa mengharapkan guru kerana peranan guru 

hanya sebagai pemudah cara sahaja, dan bukan sebagai sumber pemberi maklumat yang utama. 

Misalnya pelajar akan diberi tugasan oleh guru seperti menonton video Youtube di rumah melalui 

aplikasi dalam talian dan menyelesaikannya sama ada secara individu mahupun berkumpulan. 

Sepanjang membuat tugasan tersebut pelajar bebas mencari dan meneroka pelbagai jenis bahan 

untuk mendapatkan maklumat. Kemudian mereka akan membentangkan hasil tugasan mereka di 

dalam kelas untuk dinilai oleh guru. Segala kekurangan dan kesilapan semasa proses 

pembentangan akan diperbetulkan oleh guru bagi mengelakkan kesalahfahaman dan kekeliruan 

dalam kalangan pelajar.  

 

Suasana pembelajaran seperti ini dilihat sangat sesuai untuk dilaksanakan dalam 

pembelajaran bahasa Arab kerana pelajar akan dilatih dengan pelbagai kemahiran seperti 

berkomunikasi, kolaboratif, berfikiran aras tinggi, membina pengetahuan, penyampaian 

maklumat, meningkatkan kreativiti dan motivasi pelajar dalam mengikuti sesi pembelajaran 

bahasa Arab. Pendekatan ini sekaligus akan menjadikan susasana pembelajaran bahasa Arab lebih 

menarik, berkesan dan menyeronokkan. 

 

 

Kajian lepas berkaitan Pendekatan Kelas Berbalik dalam pembelajaran oleh Pengkaji Barat 

 

Pendekatan kelas berbalik dalam pembelajaran bukanlah sesuatu yang baru kerana pengkaji 

mendapati banyak kajian berkaitan kelas berbalik telah dijalankan oleh penyelidik dari luar negara 

(Nederveld dan Berge, 2015: Simpson dan Richards, 2015; Touchton, 2015; Morgan, 2014; Tune 

et. al, 2013; Milman, 2012)38,39,40,41,42,43. Kajian lepas mengenai kelas berbalik telah banyak 

dijalankan di luar negara dalam disiplin ilmu seperti Sains, Sains Sosial, Matematik, Matematik 

Teknologi, Bahasa Inggeris dan Kejuruteraan, sama ada untuk mengenal pasti pembangunan 

kurikulum, persepsi, kemahiran, pencapaian, kehadiran dan tingkah laku pelajar. Namun 

demikian, kajian mengenai pendekatan kelas berbalik adalah sangat terhad di Malaysia 

(Mukherjee, 2013)44.  

 

Kajian oleh Flumerfelt dan Green (2013)45 memfokuskan dari aspek perubahan kurikulum 

di sekolah. Menurut Azlina A.Rahman et al. (2014)46, kurikulum pendidikan perlu melalui 

perubahan yang berani dan sistematik bagi memastikan kurikulum sekolah bergerak seiring 

dengan pembelajaran abad ke-21. Kajian yang dijalankan oleh Flumerfelt dan Green (2013)45 

adalah sebagai perubahan pedagogi yang diterapkan dalam kurikulum sekolah melalui 

pelaksanaan pendekatan kelas berbalik. Dapatan kajian menunjukkan setelah pelaksanaan Kelas 

Berbalik, berlaku peningkatan peratusan dalam mata Pelajaran Matematik, Sains, Bahasa Inggeris 

dan Sains Sosial.  

 

Manakala, kajian But (2014)47 terhadap sekumpulan pelajar universiti dalam bidang sains 

mendapati bahawa pendekatan kelas berbalik yang telah diperkenalkan mendapat reaksi yang 

sangat positif dalam kalangan pelajar. Hasil dapatan menunjukkan bahawa sebanyak 70% pelajar 

menyatakan bahawa cara belajar menerusi aktiviti berkumpulan dan perbincangan yang 

terkandung dalam pendekatan kelas berbalik memberi manfaat berbanding pendekatan 

konvensional. Pendekatan konvensional yang dimaksudkan dalam kajian But (2014)47 ialah 

pembelajaran yang berbentuk sehala iaitu pelajar hanya berfungsi sebagai penerima maklumat 

yang pasif semasa sesi pembelajaran dijalankan. Kajian ini jelas menunjukkan keberkesanan Kelas 

Berbalik berbanding pengajaran tradisional.  

 

Seterusnya kajian daripada Pang dan Yap (2014)48 adalah berkaitan hasil pembelajaran 

menggunakan pendekatan kelas berbalik. Sebelum kajian dilaksanakan pelajar telah dijelaskan 

terlebih dahulu mengenai prosedur pelaksanaan pendekatan kelas berbalik sebelum sesi 

pembelajaran dimulakan. Kajian tersebut melibatkan pelajar di salah satu universiti di Singapura 

dalam Jurusan Kejuruteraan. Hasil kajian mendapati pendekatan kelas berbalik mendapat 

sambutan yang baik dari pelajar dan hasil pembelajaran juga berjaya dicapai sebagaimana yang 

telah dirancang.  

 

Penggunaan teknologi dalam pendidikan banyak memberi kebaikan kepada pelajar. 

Menurut Abu Bakar (2013)49, implementasi teknologi dalam pendidikan secara sistematik bukan 

sahaja dapat meningkatkan kefahaman pelajar dalam mata pelajaran yang sukar, bahkan juga dapat 

membantu memudahkan pengajaran guru. Kajian berkaitan kelas terbalik telah dilakukan oleh 

Fulton (2012)50, di sebuah sekolah di Amerika Syarikat iaitu Bryon School yang mengalami 

masalah kewangan yang serius sehingga pihak sekolah terpaksa membuat perubahan secara drastik 

terhadap kurikulum pendidikan sekolah tersebut kerana tidak dapat menanggung kos pembelian 

buku teks. Sepanjang pelaksanaan kajian ini teknologi telah digunakan bagi menggantikan buku 

teks biasa kepada buku teks digital. Segala maklumat dan bahan rujukan yang berkaitan telah 

dikongsi melalui capaian internet sebagaimana pelaksanaan yang disarankan dalam kelas berbalik. 

Mata Pelajaran perintis yang dipilih untuk dilaksanakan kelas berbalik adalah mata pelajaran 

matematik. Sehingga tahun 2011, sekolah ini telah menunjukkan prestasi yang 

memberangsangkan sehinggalah mendapat anugerah School of Distinction for Mathematics oleh 

Syarikat Intel. Hasil daripada kejayaan tersebut, pendekatan kelas terbalik mula mendapat 

perhatian di sekolah-sekolah lain dan Bryon School dijadikan idola serta rujukan bagi sekolah 

yang berminat untuk melaksanakan pendekatan kelas berbalik.  

 

Manakala Lockwood et. al (2013)51  pula menjalankan kajian dengan menggabungkan 

pendekatan kelas berbalik dengan kaedah pedagogi yang lain iaitu pembelajaran berasaskan 

penyiasatan (Inquiry Base Learning). Pendekatan berasaskan penyiasatan dijalankan bagi 

memberi peluang kepada pelajar dalam melaksanakan lebih banyak aktiviti secara berkumpulan 

dan hands-on. Hasil kajian yang menunjukkan kesan positif telah menjadi inspirasi kepada 

Lockwood et al. (2013)51 untuk membangunkan buku digital sendiri dan meluaskan pelaksanaan 

Kelas Berbalik terhadap disiplin yang lain. Kajian ini juga telah membuktikan bahawa Kelas 

Berbalik mendatangkan kesan positif tambahan pula digabungkan dengan pembelajaran 

berasaskan masalah yang membantu pelajar untuk lebih aktif dan pembelajaran juga akan lebih 

berpusatkan pelajar. 

 

Mason et. al (2013)52 pula menjalankan kajian secara meluas berkaitan pendekatan kelas 

berbalik. Mason telah meluaskan skop kajiannya kepada tiga bidang iaitu isi kandungan, 

pencapaian pelajar dan persepsi pelajar. Sebagaimana dapatan pengkaji yang lepas, pendekatan 

kelas berbalik memberikan kesan positif berbanding pendekatan konvensional kerana melalui 

pendekatan kelas berbalik pelajar dapat menguasai lebih banyak isi kandungan dalam mata 

pelajaran dan mampu menyelesaikan lebih banyak soalan aras tinggi berbanding pelajar dari kelas 

konvensional. Kajian ini juga terbukti mendatangkan banyak kesan positif terhadap pelajar dari 

aspek isi kandungan, pencapaian dan persepsi pelajar.  

 

Perkembangan teknologi dalam PdPc memberi impak yang besar tehadap pedagogi abad 

ini. Pelaksanaan Kelas Berbalik boleh dijalankan menggunakan kemudahan teknologi seperti 

video, perisian multimedia, audio dan sistem pembelajaran pintar. Sistem pembelajaran pintar 

dalam talian merupakan sistem yang digunakan oleh Strayer (2012)53 dalam pelaksanaan Kelas 

Berbalik. Beliau menegaskan pembelajaran interaktif seperti pembelajaran dalam talian perlu 

dilaksanakan bersama bagi mencapai objektif kelas berbalik. Walaubagaimanapun, pendapat 

Strayer (2012)53 didapati bertentangan dengan Jiugen et. al (2014)54 yang menjelaskan pendekatan 

kelas berbalik bukan terbatas kepada pembelajaran dalam talian sahaja tetapi boleh menggunakan 

apa jua jenis bahan selagimana boleh memberi manfaat kepada pelajar.  

 

Kajian daripada Stone (2012)55  pula adalah bertujuan untuk mengukur keberkesanan 

pendekatan kelas berbalik dari segi pencapaian pelajar, purata kehadiran dan tingkah laku pelajar. 

Beliau menjalankan pendekatan kelas berbalik terhadap mata pelajaran Sains dan mendapati 

pendekatan kelas berbalik memberikan kelebihan yang ketara terutamanya dari segi penyediaan 

ruang dan masa yang lebih berkualiti antara pelajar dengan guru. Hal ini sangat membantu 

mewujudkan interaksi yang berkesan antara pelajar dan guru yang merupakan kunci kepada 

pembelajaran aktif dan bermakna.  

 

Kajian seterusnya daripada Westermann (2014)56. yang berkaitan persepsi pelajar dan guru 

terhadap perlaksanaan pendekatan kelas berbalik dalam pengajaran Sejarah di Universiti Texas 

dengan menggunakan video rakaman bagi menggalakan aktiviti kolaboratif semasa sesi 

pembelajaran bersemuka didalam kelas dengan menyediakan ruang kepada pelajar bagi 

perbincangan yang luas dengan berkongsi pengalaman mereka.  

 

Tetty Juliana (tidak dinyatakan tahun)57 dalam kajiannya iaitu pembelajaran genre Sastera 

melalui kelas berbalik telah menggunakan model pembelajaran kelas berbalik dan pembelajaran 

secara kumpulan (Team-Based Learning) untuk meningkatkan minat pelajar terhadap 

pembelajaran Sastera. Kajian tersebut telah dijalankan  ke atas 24 orang pelajar maktab rendah 

tahun 1 dan melibatkan ujian pra dan pasca. Dapatan kajian menunjukkan bahawa terdapat 

peningkatan pencapaian dalam penilaian dan pelajar mampu berfikir pada aras pemikiran yang 

tinggi. Tidak dapat dinafikan lagi, pelaksanaan Kelas Berbalik mampu meningkatkan tahap 

pemikiran aras tinggi pelajar, tambahan pula apabila pelaksanaannya digabungkan dengan 

pembelajaran secara berkumpulan.  

 

Seterusnya, kajian mengenai pelaksanaan Kelas Berbalik dalam pengajaran bahasa dapat 

dilihat dalam kajian yang dijalankan di sebuah universiti di Istanbul, Turki oleh Basal (2015)58 

dalam kajian yang bertajuk ‘The Implementation of a flipped classroom in Foreign Language 

Treaching’. Tujuan kajian beliau adalah untuk mengetahui persepsi pelajar di universiti tersebut 

tentang pelaksanaan Kelas Berbalik dan memperkenalkan pendekatan kelas berbalik dalam kelas 

bahasa asing. Hasil dapatan kajian menunjukkan pelajar dapat memahami pembelajaran dengan 

berkesan kerana mereka boleh mengakses maklumat pada bila-bila masa sahaja yang mereka 

inginkan. Selain itu, dapatan juga menunjukkan pelaksanaaan kelas berbalik dapat meningkatkan 

penglibatan pelajar dalam kelas.  

 

Selain itu, kajian kelas berbalik juga telah dilakukan oleh Marlowe (2012)59 ke atas pelajar 

kursus Internal Baccalaurreate (IB) Diploma Jurusan Environmental Systems and Societies (ESS) 

di Dubai American Academy, Uni Emirat Arab. Hasil dapatan kajian beliau yang bertajuk ‘The 

Effect of the flipped classroom on student achievement and stress’ menunjukkan bahawa tahap 

stress pelajar makin berkurang secara signifikan walaupun hasil ujian akhir tidak menunjukkan 

peningkatan pencapaian dalam nilai pelajar. Namun dapatan menunjukkan pelaksanaan Kelas 

Berbalik dapat menjadikan pelajar lebih selesa mengikuti proses pembelajaran berbanding 

pembelajaran sebelum dilaksanakan kaedah ini.  

Kajian lepas berkaitan Pendekatan Kelas Berbalik dalam Pembelajaran oleh Pengkaji 

Tempatan. 

 

Berdasarkan kajian lepas, pengkaji mendapati kajian mengenai pendekatan kelas berbalik telah 

banyak diaplikasikan sama di sekolah mahupun universiti dan daripada pengkaji luar Negara 

mahupun pengkaji tempatan. Manakala pengkaji mendapati penyelidik tempatan yang membuat 

kajian berkaitan kelas berbalik amat kurang antaranya ialah Jamaludin dan Osman, (2014)60 

mengkaji mengenai penggunaan kelas berbalik dalam meningkatkan penglibatan dan 

menggalakkan pembelajaran aktif dalam kalangan pelajar. kemudian kajian daripada  Johari 

Hassan dan Siti Norazlina Kamisan (2015)61 pula adalah berkaitan pelaksanaan Kelas Berbalik di 

universiti pertahanan. Seterusnya, Zamzami dan Siti Hajar Halili (2016)62 mengkaji berkaitan 

penggunaan kelas berbalik  dalam pengajaran dan pembelajaran aktiviti. 

 

Manakala Siti Hajar Halili dan R. Sumathy (2018)63, pula mengkaji mengenai penerimaan 

guru sekolah rendah terhadap pendekatan kelas berbalik dalam mata pelajaran Bahasa Tamil. 

Kajian ini telah dijalankan di dua buah sekolah iaitu 15 orang dari setiap sekolah. Pemilihan sampel 

adalah dipilih secara rawak mudah dan soal selidik digunakan sebgai instrumen kajian. Hasil 

dapatan kajian menunjukkan persepsi guru mengenai pelaksanaan Kelas Berbalik adalah 

merupakan satu kaedah mudah dan fleksibel. Selain itu, guru juga meluahkan perasaan yang positif 

terhadap pelaksanaaan dan penerimaan kelas berbalik.  

 

Manakala kajian daripada Mukherjee dan Pilai (2013)64 terhadap pelaksanaan Kelas 

Berbalik di Kampus Universiti Curtin di Sarawak mendapati pada awal pelaksanaan Kelas 

Berbalik terdapat sedikit masalah pertukaran budaya pembelajaran dalam kalangan pelajar tersebut 

kerana kebiasaannya pembelajaran yang dijalankan adalah berpusatkan guru. 

Walaubagaimanapun, masalah tersebut hanya berlaku pada awal pelaksanaanya sahaja. 

Pelaksanaan pendekatan kelas berbalik telah mengubah tingkah laku dan prestasi pelajar menjadi 

lebih positif dan menjadi satu platform terbaik untuk proses pengembangan pengetahuan dan 

maklumat, pembelajaran kolaboratif dan mampu menjimatkan masa di dalam kelas. Dapatan 

kajian ini jelas menunjukkan pelaksanaan Kelas Berbalik mampu meningkatkan pengetahuan dan 

mengatasi masalah kekurangan masa penyampaian di kelas.  

 

Seterusnya kajian berkaitan pengunaan kelas berbalik daripada Rozinah Jamaludin dan Siti 

Zuraidah Md Osman (2014)65 di Universiti Sains Malaysia (USM) terhadap 24 orang pelajar Ijazah 

Dasar, mendapati bahawa berlaku peningkatan pembelajaran aktif oleh pelajar dari aspek tingkah 

laku, emosi, kognitif dan penglibatan pelajar dalam kelas. Perubahan positif dari segi emosi dapat 

dilihat apabila pelajar melibatkan diri secara aktif dan merasakan pembelajaran di dalam kelas kini 

lebih menyeronokkan. Manakala perubahan positif dari aspek tingkah laku pelajar dapat dilihat 

semasa aktiviti pengajaran berlangsung. Pelajar didapati mendengar arahan dengan teliti, 

mematuhi arahan yang diberikan dan menyertai setiap aktiviti yang dijalankan di dalam kelas. 

Dapatan kajian ini jelas menunjukkan pelaksanaan Kelas Berbalik sangat sesuai dilaksanakan di 

Malaysia.  

 

Kajian berikutnya ialah daripada Dorothy DeWitt, Norlidah Alias dan Saedah Siraj 

(2014)66, berkaitan persepsi pelajar terhadap penggunaan bahan, pelaksanaan dan kesan kelas 

berbalik. Kajian ini melibatkan 10 orang pelajar ijazah sarjana yang mengambil kursus 

penyelidikan di Universiti Malaya sebagai sampel kajian. Antara bahan pengajaran yang 

digunakan sebelum kelas bermula ialah slide powerpoint dan video. Hasil kajian menunjukkan 

penggunaan slaid powerpoint dan video dalam strategi kelas berbalik dapat membantu pelajar 

belajar dengan lebih baik. Di samping itu, melalui pelaksanaan Kelas Berbalik, pengetahuan dan 

prestasi pelajar juga meningkat dan mereka juga merasakan penggunaan strategi ini dapat 

membantu menjimatkan masa pembelajaran di dalam kelas.  

 

Kajian Azlina (2017)67 pula melibatkan 61 orang pelajar tingkatan dua dari sekolah 

berasrama penuh dalam pembelajaran matematik. Kajian yang dilaksanakan adalah untuk 

mengenal pasti kesan kaedah kelas berbalik menerusi pembelajaran berasaskan projek ke atas 

pencapaian dan gaya pembelajaran pelajar. Kajian telah dijalankan dengan mengunakan reka 

bentuk kuasi eksperimen untuk mengukur pencapaian pelajar dan data telah dianalisis melalui 

ANCOVA. Manakala persepsi pelajar pula diperolehi melalui soal selidik dan temu bual. Dapatan 

kajian menunjukkan gaya pembelajaran dominan pelajar sebelum pelaksanaan Kelas Berbalik 

adalah gaya pembelajaran berkumpulan. Manakala dapatan daripada ujian pencapaian pula 

menunjukkan kumpulan rawatan mengalami peningkatan yang signifikan  dalam gred berbanding 

kumpulan kawalan. Selain itu, dapatan daripada soal selidik gaya pembelajaran selepas rawatan 

juga menunjukkan bahawa sebahagian pelajar telah berjaya menguasai kedua-dua jenis gaya 

pembelajaran individu dan berkumpulan.  

 

Kajian daripada Noraini et al. (2017)68  yang bertajuk Keberkesanan pendekatan kelas 

berbalik dalam pembelajaran Sains di sekolah rendah pula adalah bertujuan untuk melihat kesan 

pengajaran Sains menggunakan pendekatan kelas terbalik terhadap peningkatan pencapaian 

berbanding pendekatan konvensional. Kajian ini telah dijalankan menggunakan kaedah 

eksperimental kuasai dua kumpulan pelajar. Dapatan kajian berdasarkan ujian-t menunjukkan 

terdapat perbezaan pencapaian akademik bagi kumpulan pelajar yang belajar sains menggunakan 

pendekatan kelas berbalik berbanding pendekatan konvensional. Manakala dapatan kajian melalui 

temubual pula menunjukkan pelajar yang belajar sains menggunakan pendekatan kelas berbalik 

menyatakan rasa kepuasan, keseronokan, mendapat banyak maklumat belajar dan berkeyakinan 

untuk bercakap dalam perbincangan kelas.  

 

Kajian seterusnya ialah daripada Mohd Zairi dan Muhammad Furqan (tidak dinyatakan 

tahun)69 tentang penggunaan pendekatan kelas berbalik dalam Pengajaran dan Pembelajaran 

Jasmani tahun 5. Kajian ini telah dijalankan ke atas 34 orang pelajar  dengan menggunakan kaedah 

pemerhatian, soal selidik dan nota lapangan. Dapatan kajian menunjukkan bahawa berlaku 

peningkatan dalam penglibatan dan interaksi pelajar sebanyak 58.83%. Manakala peningkatan 

motivasi pula adalah sebanyak 63.20%   dan minat pula telah meningkat sebanyak 5.93 peratus 

berbanding minggu pertama. Daripada kajian ini didapati bahawa pelajar pada masa kini lebih 

berminat ke arah penggunaan gajet, alat elektronik media massa dan peralatan teknologi.  

 

Kajian daripada Wahindah Suhari (2015)70 pula adalah berkaitan kelas berbalik dalam 

pengajaran karangan. Kajian tersebut telah melibatkan 26 orang pelajar darjah lima sebagai sampel 

kajian. Kajian ini juga menggunakan Screen O Matic sebagai bahan bantu untuk merakam kuliah 

mengenai gambar yang digunakan bagi penulisan karangan. Kemudian hasil rakaman tersebut 

dimuatnaik ke dalam medium Slideshare bagi memudahkan pelajar mengakses dan mengulang 

tayang slaid mengikut tahap kesediaan dan keselesaan mereka. Pengkaji mengunakan kaedah 

pemerhatian dan pemantauan serta mengambil kira mutu karangan bagi mengumpul data kajian. 

Dapatan kajian menunjukkan bahawa pelajar lebih bersedia dalam perbincangan sebelum kelas 

bermula dan aktif berinteraksi dengan guru sekaligus dapat membantu meningkatkan mutu 

pengajaran dan pembelajaran dalam Bahasa Melayu.  

Kajian Zanariah (2017)71, yang bertajuk Pembangunan Modul Kelas Berbalik Berasaskan 

Pembelajaran Reflektif untuk Politeknik Premier pula bertujuan untuk membangunkan modul 

pedagogi kelas berbalik berasaskan pembelajaran dalam menghubungkaitkan kemahiran dan 

pengetahuan. Kajian ini telah dijalankan terhadap 200 orang pelajar Program Diploma 

Kejuruteraan Mekanikal daripada tiga politeknik premier. Kajian ini telah dijalankan dengan 

menggunakan reka bentuk kuantitatif yang menggunakan soal selidik sebagai instrumen utama 

dalam mengumpul data. Seterusnya data dianalisis dengan menggunakan perisian SPSS versi 21. 

Dapatan kajian menunjukkan bahawa pelajar mempunyai kemahiran dan akses kepada alatan 

teknologi dan komputer serta mempunyai persepsi positif terhadap penggunaan komputer dan e-

pembelajaran. Dapatan juga menunjukkan bahawa penggunaan modul pedagogi kelas berbalik  

berasaskan pembelajaran reflektif berkesan untuk membantu pelajar menghubungkait kemahiran 

dengan pengetahuan.  

  

Seterusnya ialah kajian daripada Shasitharan Raman Kutty, Vasanthan Gurusamy, Noor 

Banu Mahadir Naidu., & Chander Vengadasalam (2019)72, yang bertajuk penggunaan Schoology 

untuk memerihalkan isu dalam pendidikan moral menerusi kelas berbalik (flipped classroom). 

Kajian ini telah dilaksanakan dengan menggunakan reka bentuk kualitatif berasaskan kajian 

tindakan. Responden kajian yang terlibat adalah terdiri saripada 6 orang guru praperkhidmatan 

(GPP) opsyen Pendidikan Moral yang menggunakan platform Schoology iaitu salah satu aplikasi 

kelas berbalik dalam pengajaran. Dapatan kajian menunjukkan bahawa penggunaan Schoology 

dapat membantu GPP mengembangkan elemen pemikiran moral setelah sesi perbincangan 

dijalankan melalui aktiviti seperti menonton video dan maklum balas secara talian Schoology iaitu 

di peringka prapengajaran dan pasca pengajaran. 

 

Berdasarkan penelitian melalui kajian lepas, pengkaji mendapati kajian berkaitan kelas 

berbalik merupakan kajian yang terkini dan terbaru di Malaysia dan mendatangkan banyak kesan 

positif terhadap pembelajaran pelajar. Walaupun terdapat kajian mengenai kelas berbalik di 

Malaysia namun, pengkaji mendapati kajian berkaitan kelas berbalik dalam pembelajaran bahasa 

Arab amat kurang dijalankan. Kebanyakkan kajian lepas hanya memfokuskan pelaksanaan Kelas 

Berbalik dalam pelbagai disiplin ilmu lain tetapi kurang dalam bahasa Arab. Selain itu, 

kebanyakkan kajian lepas juga memfokuskan kepada kesan pendekatan kelas berbalik dalam 

meningkatkan motivasi, pencapaian, kehadiran, persepsi pelajar sahaja. Pengkaji mendapati masih 

kurang kajian yang mengkaji berkaitan tahap pengetahuan guru bahasa Arab dalam melaksanakan 

Kelas Berbalik. Oleh itu, kajian berkaitan tahap pengetahuan guru bahasa Arab perlu dilakukan 

untuk mengisi kelompangan yang berlaku. 

 

 

Kesimpulan 

 

Pengetahuan merupakan perkara asas yang perlu dikuasai oleh guru-guru terutamanya guru bahasa 

Arab supaya pengajaran dapat dilaksanakan dengan lebih berkesan. Pengetahuan yang perlu 

dikuasai oleh guru mestilah merangkumi pengetahuan kandungan, pedagogi, teknologi dan banyak 

lagi. Tanpa pengetahuan yang luas berkaitan bidang pendidikan, pengajaran menjadi tidak 

berkesan dan sukar untuk menarik minat pelajar terutamanya dalam pembelajaran bahasa Arab. 

Tambahan pula pada era teknologi yang semakin canggih ini, pengajaran guru juga seharusnya 

selari dengan perkembangan teknologi yang berlaku. Guru perlu bijak dalam merancang, 

mengguna dan mempelbagaikan strategi pengajaran supaya lebih berpusatkan pelajar dan 

fleksibel. 

